
Jayadurga Stotra

જયદુર્ગાસ્તોત્રમ્

વિનિયોગઃ -
ૐઅસ્ય શ્રીજયદુર્ગા મહામન્ત્રસ્ય, માર્કણ્ડયો મુનિઃ, બૃહતી
છન્દઃ, શ્રીજયદુર્ગા દેવતા, પ્રણવો બીજં , સ્વાહા શક્તિઃ ।
શ્રીદુર્ગા પ્રસાદસિદ્ધ્યર્થે જપે વિનિયોગઃ ।
હૃદયાદિન્યાસઃ -
ૐ દુર્ગે હૃદયાય નમઃ । ૐ દુર્ગે શિરસિ સ્વાહા । ૐ દુર્ગાયૈ શિખાયૈ
વષટ્ । ૐભૂતરક્ષિણી કવચાય હું  । ૐ દુર્ગે દુર્ગે રક્ષિણિ નેત્રત્રયાય
વૌષટ । ૐ દુર્ગે દુર્ગે રક્ષિણિ । અસ્ત્રાય ફટ્ ।
ધ્યાનમ્ -
કાલાશ્ચાભાં કટાક્ષૈરરિકુલભયદાં મૌલિબદ્ધેન્દુરેખાં
શઙ્ખં  ચક્રં કૃપાણં ત્રિશિખમપિ કરૈરુદ્વહન્તીં  ત્રિનેત્રામ્ ।

સિંહસ્કન્ધાધિરૂઢાં   ત્રિભુવનમખિલં તેજસા પૂરયન્તીં
ધ્યાયેદ્ દુર્ગા જયાખ્યાં ત્રિદશપરિવૃતાં સેવિતાં સિદ્ધિકામૈઃ॥

પ્રથમમન્ત્રઃ -
ૐ નમો દુર્ગે-દુર્ગે રક્ષિણી સ્વાહા ।
દ્વિતીયમન્ત્રઃ -
ૐ ક્રોં ક્લીં  શ્રીં  હીં આં સ્ત્રી હૂં  જયદુર્ગે રક્ષ-રક્ષ સ્વાહા ।
બ્રહ્મો ઉવાચ -

દુર્ગે શિવેઽભયે માયે નારાયણિ સનાતનિ ।
જયે મે મઙ્ગલં  દેહિ નમસ્તે સર્વમઙ્ગલે ॥ ૧॥
દૈત્યનાશાર્થવચનો દકારઃ પરિકીર્તિતઃ   ।
ઉકારો વિઘ્નનાશાર્થવાચકો વેદસમ્મતઃ॥ ૨॥
રેફો રોગઘ્નવચનો ગશ્ચ પાપઘ્નવાચકઃ ।

ભયશત્રુઘ્નવચનશ્ચાકારઃ પરિકીર્તિતઃ  ॥ ૩॥
સ્મૃત્યુક્તિસ્મરણાદ્યસ્યા એતે નશ્યન્તિ નિશ્ચિતમ્ ।
અતો દુર્ગા હરેઃ શક્તિર્હરિણા પરિકીર્તિતા  ॥ ૪॥
વિપત્તિવાચકો દુર્ગશ્ચાકારો નાશવાચકઃ ।
દુર્ગં નશ્યતિ યા નિત્યં સા દુર્ગા પરિકીર્તિતા  ॥ ૫॥
દુર્ગો દૈત્યેન્દ્રવચનોઽપ્યાકારો નાશવાચકઃ ।
તં નનાશ પુરા તેન બુધૈર્દુર્ગા પ્રકીર્તિતા  ॥ ૬॥
શશ્ચ કલ્યાણવચન ઇકારોત્કૃષ્ટવાચકઃ ।
સમૂહવાચકશ્ચૈવ વાકારો દાતૃવાચકઃ॥ ૭॥
શ્રેયઃસઙ્ઘોત્કૃષ્ટદાત્રી  શિવા તેન પ્રકીર્તિતા   ।
શિવરાશિર્મૂર્તિમતી   શિવા તેન પ્રકીર્તિતા  ॥ ૮॥
શિવો હિ મોક્ષવચનશ્ચાકારો દાતૃવાચકઃ ।
સ્વયં નિર્વાણદાત્રી યા સા શિવા પરિકીર્તિતા  ॥ ૯॥
અભયો ભયનાશોક્તશ્ચાકારો દાતૃવાચકઃ ।
પ્રદદાત્યભયં સદ્યઃ સાઽભયા પરિકીર્તિતા  ॥ ૧૦॥
રાજશ્રીવચનો માશ્ચ યાશ્ચ પ્રાપણવાચકઃ ।
તાં પ્રાપયતિ યા સદ્યઃ સા માયા પરિકીર્તિતા  ॥ ૧૧॥
માશ્ચ મોક્ષાર્થવચનો યાશ્ચ પ્રાપણવાચકઃ ।
તં પ્રાપયતિ યા નિત્યં સા માયા પરિકીર્તિતા  ॥ ૧૨॥
નારાયાણાર્ધાઙ્ગભૂતા  તેન તુલ્યા ચ તેજસા ।
તદા તસ્ય શરીરસ્થા તેન નારાયણી સ્મૃતા॥ ૧૩॥
નિર્ગુણસ્ય ચ નિત્યસ્ય વાચકશ્ચ સનાતનઃ ।
સદા નિત્યા નિર્ગુણા ય કીર્તિતા   સા સનાતની॥ ૧૪॥
જયઃ કલ્યાણવચનો હ્યાકારો દાતૃવાચકઃ ।
જયં દદાતિ યા નિત્યં સા જયા પરિકીર્તિતા  ॥ ૧૫॥
સર્વમઙ્ગલશબ્દશ્ચ  સમ્પૂર્ણૈશ્વર્યવાચકઃ ।
આકારો દાતૃવચનસ્તદ્દાત્રી સર્વમઙ્ગલા ॥ ૧૬॥

નામાષ્ટકમિદં સારં નામાર્થસહસંયુતમ્ ।
નારાયણેન યદ્દત્તં બ્રહ્મણે નાભિપઙ્કજે॥ ૧૭॥
તસ્મૈ દત્વા નિદ્રિતશ્ચ બભૂવ જગતાં પતિઃ ।
મધુકૈટભૌ દુર્ગાન્તૌ બ્રહ્માણં હન્તુમુદ્યતૌ॥ ૧૮॥
સ્તોત્રેણાનેન સ બ્રહ્મા સ્તુતિં  નત્વા ચકાર હ ।
સાક્ષાત્સ્તુતા તદા દુર્ગા બ્રહ્મણે કવચં દદૌ॥ ૧૯॥
શ્રીકૃષ્ણકવચં દિવ્યં સર્વરક્ષણનામકમ્ ।
દત્ત્વા તસ્મૈ મહામાયા સાઽન્તર્ધાનં ચકાર હ॥ ૨૦॥
સ્તોત્રં કુર્વન્તિ નિદ્રાં ચ સંરક્ષ્ય કવચેન વૈ ।
નિદ્રાનુગ્રહતઃ સદ્યઃ સ્તોત્રસ્યૈવ પ્રભાવતઃ॥ ૨૧॥
તત્રાજગામ ભગવાન્વૃષરૂપી જનાર્દનઃ ।
શક્ત્યા ચ દુર્ગયા સાર્ધં શઙ્કરસ્ય જયાય ચ॥ ૨૨॥
સરથં શઙ્કરં મૂર્ધ્નિ  કૃત્વા  ચ નિર્ભયં દદૌ ।
અત્યૂર્ધ્વં પ્રાપયામાસ જયા તસ્મૈ જયં દદૌ॥ ૨૩॥
સ્તોત્રસ્યૈવ પ્રભાવેણ સંપ્રાપ્ય કવચં વિધિઃ ।
વરં ચ કવચં પ્રાપ્ય નિર્ભયં પ્રાપ નિશ્ચિતમ્॥ ૨૪॥
બ્રહ્મા દદૌ મહેશાય સ્તોત્રં ચ કવચં વરમ્ ।
ત્રિપુરસ્ય ચ સઙ્ગ્રામે  સરથે પતિતે હરૌ॥ ૨૫॥
બ્રહ્માસ્ત્રં ચ ગૃહીત્વા સ સનિદ્રં શ્રીહરિં  સ્મરન્ ।
સ્તોત્રં ચ કવચં પ્રાપ્ય જઘાન ત્રિપુરં હરઃ॥ ૨૬॥
સ્તોત્રેણાનેન તાં દુર્ગાં કૃત્વા  ગોપાલિકા સ્તુતિમ્ ।
લેભિરે શ્રીહરિં  કાન્તં સ્તોત્રસ્યાસ્ય પ્રભાવતઃ॥ ૨૭॥
ગોપકન્યા કૃતં સ્તોત્રં સર્વમઙ્ગલનામકમ્  ।
વાઞ્છિતાર્થપ્રદં સદ્યઃ સર્વવિઘ્નવિનાશનમ્॥ ૨૮॥
ત્રિસન્ધ્યં યઃ પઠેન્નિત્યં ભક્તિયુક્તશ્ચ માનવઃ ।
શૈવો વા વૈષ્ણવો વાઽપિ શાક્તો દુર્ગાત્પ્રમુચ્યતે॥ ૨૯॥
રાજદ્વારે શ્મશાને ચ દાવાગ્નૌ પ્રાણસઙ્કટે ।
હિંસ્રજન્તુભયગ્રસ્તો   મગ્નઃ પોતે મહાર્ણવે॥ ૩૦॥

શત્રુગ્રસ્તે ચ સઙ્ગ્રામે  કારાગારે વિપદ્ગતે ।
ગુરુશાપે બ્રહ્મશાપે બન્ધુભેદે ચ દુસ્તરે॥ ૩૧॥
સ્થાનભ્રષ્ટે ધનભ્રષ્ટે જાતિભ્રષ્ટે શુચાઽન્વિતે ।
પતિભેદે પુત્રભેદે ખલસર્પવિષાન્વિતે॥ ૩૨॥
સ્તોત્રસ્મરણમાત્રેણ સદ્યો મુચ્યેત નિર્ભયઃ ।
વાઞ્છિતં લભતે સદ્યઃ સર્વૈશ્વર્યમનુત્તમમ્॥ ૩૩॥
ઇહ લોકે હરેર્ભક્તિં  દૃઢાં ચ સતતં સ્મૃતિમ્ ।
અન્તે દાસ્યં ચ લભતે પાર્વત્યાશ્ચ પ્રસાદતઃ॥ ૩૪॥
અનેન સ્તવરાજેન તુષ્તુવુર્નિત્યમીશ્વરમ્  ।
પ્રણેમુઃ પરયા ભક્ત્યા યાવન્માસં વ્રજાઙ્ગનાઃ ॥ ૩૫॥
ઇતિ શ્રીબ્રહ્મવૈવર્તે બ્રહ્મકૃતં જયદુર્ગાસ્તોત્રં સમ્પૂર્ણમ્ ।

